
2.2.7.

PE 422.534/BUR

EX MEMBRI TAL-PARLAMENT EWROPEW

DEĊIŻJONI TAL-BUREAU 

TAS-17 TA’ APRIL 2023

IL-BUREAU TAL-PARLAMENT EWROPEW,

- wara li kkunsidra l-Artikolu 11(6), l-Artikolu 123 u l-Anness I tar-Regoli ta’ Proċedura 
tal-Parlament Ewropew, 

- wara li kkunsidra l-Artikolu 40(2) tal-Miżuri ta’ Implimentazzjoni tal-Istatut tal-Membri 
tal-Parlament Ewropew,

ADOTTA DIN ID-DEĊIŻJONI:

Artikolu 1
Kondotta

L-ex Membri għandhom jirrispettaw id-dinjità u r-regoli tal-Parlament.

Artikolu 2
Aċċess għall-bini u għall-faċilitajiet

1. Mingħajr preġudizzju għal-limitazzjonijiet stabbiliti fl-Artikolu 3(2), l-ex Membri 
għandhom id-dritt li ta’ kuljum ikollhom aċċess għall-bini tal-Parlament Ewropew matul 
il-ħin tal-ftuħ, inklużi l-parkeġġi u r-ristoranti għall-użu esklużiv tal-Membri. 

2. Meta ex Membri ma jkollhomx id-dritt ta’ aċċess għall-Parlament u jkollhom bżonn jidħlu 
fil-bini tal-Parlament biex jagħmlu formalità amministrattiva marbuta mat-tmiem tal-
mandat tagħhom, mad-drittijiet finanzjarji jew soċjali tagħhom bħala ex Membri jew mal-
kont informatiku tagħhom fil-Parlament, id-dipartiment rilevanti tas-Segretarjat għandu 
jagħmel arranġamenti biex jippermetti d-dħul bħala viżitaturi biss. 

Artikolu 3
Attivitajiet ta’ lobbying jew ta’ rappreżentanza

1. L-ex Membri ma għandhomx jidħlu f’attivitajiet ta’ lobbying jew ta’ rappreżentanza 
koperti mill-Artikolu 3 tal-Ftehim Interistituzzjonali tal-20 ta’ Mejju 20211, li jinvolvu 
lill-Parlament Ewropew f’perjodu ta’ sitt xhur wara t-tmiem tal-mandat tagħhom.

1 Il-Ftehim Interistituzzjonali tal-20 ta' Mejju 2021 bejn il-Parlament Ewropew, il-Kunsill tal-Unjoni Ewropea u 
l-Kummissjoni Ewropea dwar Reġistru Obbligatorju ta' Trasparenza (ĠU L 207, 11.6.2021, p. 1).



2. L-ex Membri li jidħlu f’attivitajiet ta’ lobbying jew ta’ rappreżentanza wara dan il-perjodu 
jistgħu jidħlu fil-bini tal-Parlament għall-finijiet ta’ dawn l-attivitajiet wara li jkunu kisbu 
kards ta’ aċċess speċifiċi biss, maħruġa wara r-reġistrazzjoni tagħhom fir-Reġistru ta’ 
Trasparenza meta jidħlu fl-ambitu ta’ applikazzjoni tiegħu, li għandhom jilbsu b’mod 
viżibbli għaż-żmien kollu kemm iddum il-preżenza tagħhom fil-bini tal-Parlament. L-ex 
Membri ma għandhomx jibbenefikaw mid-drittijiet ta’ aċċess previsti fl-Artikolu 2(1) u 
fl-Artikolu 5(1).

Artikolu 4
Attivitajiet ta’ appoġġ għad-demokrazija

L-ex Membri jistgħu jipparteċipaw fl-attivitajiet uffiċjali ta’ appoġġ għad-demokrazija tal-
Parlament Ewropew biss wara awtorizzazzjoni tal-President.

Artikolu 5
Kont informatiku, drittijiet ta’ aċċess informatiku u tagħmir informatiku

1. Il-kont informatiku u d-drittijiet ta’ aċċess informatiku tal-Parlament tal-Membri 
għandhom jiġu diżattivati tliet xhur wara t-tmiem tal-mandat tagħhom. Wara d-
diżattivazzjoni, l-ex Membri jistgħu jiksbu, fuq talba, kont informatiku b’aċċess limitat li 
jippermetti l-aċċess għall-intranet tal-Parlament u għall-funzjonalitajiet marbuta mad-
drittijiet finanzjarji jew soċjali tal-ex Membri.

2. L-ex Membri għandhom iroddu lura t-tagħmir informatiku portabbli tagħhom lid-
dipartiment rilevanti fi żmien ġimagħtejn mit-tmiem tal-mandat tagħhom. Wara li jiskadi 
dan il-perjodu, il-Parlament għandu d-dritt li jnaqqas mid-drittijiet finanzjarji individwali 
tal-ex Membri ammont korrispondenti għall-valur tas-suq residwu tat-tagħmir li ma jkunx 
intradd lura. Fl-assenza ta’ tali drittijiet finanzjarji, il-Parlament għandu jibda proċedura 
ta’ rkupru.

Artikolu 6
Dokumenti uffiċjali

L-ex Membri għandhom iroddu lura lid-dipartiment rilevanti tal-Parlament fi żmien xahar mit-
tmiem tal-mandat tagħhom, kwalunkwe laissez-passer tal-UE jew karta tal-identità speċjali 
Belġjana li kienu nħarġu lilhom bħala Membri jew lill-familjari tagħhom.

Artikolu 7
Proċedura f’każ ta’ inadempjenza

1. Il-President jista’ jiddeċiedi li jirtira minn ex Membru speċifiku d-drittijiet ta’ aċċess 
previsti fl-Artikolu 2(1) u fl-Artikolu 5(1) għal perjodu speċifikat f’wieħed minn dawn il-
każijiet li ġejjin:



a) imġiba mhux xierqa li tista’ tikkomprometti l-attività, l-ordni jew is-sigurtà tal-
Parlament Ewropew; 

b) attivitajiet ta’ lobbying jew ta’ rappreżentanza li jinvolvu lill-Parlament Ewropew 
fil-perjodu ta’ sitt xhur imsemmi fl-Artikolu 3(1);

c) attivitajiet ta’ lobbying jew ta’ rappreżentanza li jinvolvu lill-Parlament Ewropew 
mingħajr ma tkun inkisbet il-kard ta’ aċċess speċifika msemmija fl-Artikolu 3(2), 
jew mingħajr ma tkun intlibset jew

d) nuqqas li jintradd lura dokument uffiċjali bi ksur tal-Artikolu 6.

2. Ex Membru li jkun suġġett għall-irtirar tad-drittijiet ta’ aċċess skont il-paragrafu 1 jista’ 
jressaq appell intern fi żmien 15-il jum ta’ xogħol min-notifika tad-deċiżjoni. Tali lment 
ma għandux ikollu effett sospensiv. Il-Bureau għandu jinnotifika lill-ilmentatur bid-
deċiżjoni motivata tiegħu fi żmien xahrejn mid-data li fiha jkun tressaq l-ilment.

Artikolu 8
Applikazzjoni

Il-President għandu jkun responsabbli mill-applikazzjoni ta’ dawn ir-regoli. Kwalunkwe 
dipartiment tas-Segretarjat li jsir jaf b’wieħed mill-każijiet elenkati fl-Artikolu 7 għandu 
jinforma lill-President b’dan.

Artikolu 9
Revoka

Id-Deċiżjoni tal-Bureau tat-12 ta’ April 1999 dwar il-faċilitajiet mogħtija lill-ex Membri tal-
Parlament Ewropew hija revokata.

Artikolu 10
Rieżami

Il-Bureau jevalwa l-implimentazzjoni ta’ din id-Deċiżjoni sa mhux aktar tard minn tmiem l-
2026, fuq il-bażi ta’ rapport tas-Segretarju Ġenerali.

Artikolu 11
Dħul fis-seħħ

Din id-Deċiżjoni għandha tidħol fis-seħħ fl-1 ta’ Mejju 2023 u għandha tapplika, minn tali 
data, għall-ex Membri kollha, indipendentement mid-data tat-tmiem tal-mandat tagħhom.


